150e boekuutgifte Stellingwarver Schrieversronte veur kultuurdippeteerde Jannewietske de Vries
Eerste boek Rob Zethoven: Een beul van een dokter

Vri’jdagmiddag 15 juli verschient bi’j de Stellingwarver Schrieversronte in Berkoop de 150e boekuutgifte. Et gaot daorbi’j om et boek Een beul van een dokter, mit unieke verhaelen van Rob Zethoven, hi’j was van 1978 tot 1988 geliefd huusdokter van Berkoop e.o. Et eerste exemplaor van et ni’je boek zal overhaandigd wodden an perveensiaol

kultuurdippeteerde Jannewietske de Vries.

Uutgeveri’je Schrieversronte: klein mar uniek!

Et ni’je boek van Rob Zethoven is mitien de 150e uutgifte van Stichting Et Boekefoons, dat is de uutgeveri’je van de Stellingwarver Schrieversronte. Et gaot om een biezundere gebeurtenis, waor et bestuur en de staf van et Stellingwarver tael- en kultuurinstituut in Berkoop beslist trots op wezen kunnen. In krap 40 jaor tied 150 over et algemien goed lopende titels uutgeven in een klein taelgebied as dat van et Stellingwarfs is beslist uniek te numen.
Bi’j Et Boekefoons verschenen veul verhaelebundels, romans en gedichtebundels in et Stellingwarfs, mar ok veul boeken die mit de streek of de historie van de streek te maeken hebben. Opvalend is et tal kienderboeken dat de laeste peer jaor uutgeven wodde en waor mit naeme in et basisonderwies daankber gebruuk van maekt wodt bi’j et lesonderdiel Stellingwarfs binnen Hiemkunde. Van veul auteurs verschenen meerdere uutgiften bi’j Et Boekefoons, van Johan Veenstra verschenen d’r alderdeegst 22 uutgiften waorvan verschillende titels laeter herdrokt binnen. Et doel is dat van de Ni’jhooltpaeïnger auteur in 2012 een boek mit humoristische verhaelen uutbrocht wodden zal. De 151e uutgifte is liekewel eerder, daor wodt veur zorgd deur  Roely Bakker uut Makkinge, heur twiede boek mit verhaelen en gedichten wodt kot nao de zommer verwaacht.    
Een beul van een dokter
In Een beul van een dokter wodt verteld hoe et Rob Zethoven vergaot as hi’j as jonge dokter vanuut de Zaanstreek naor Stellingwarf komt om daor zien ambt te beginnen. Rob Zethoven wet op een veural integere wieze, mar ok mit een groot gevuul veur humor, te vertellen over de periode dat hi’j huusdokter was in Berkoop. Et boek schetst niet alliend et verhael van de dokter zels, mar ok op treffende wieze de meniere van leven in een klein dörp in et zuudoosten van Frieslaand. 

Eerder verschenen verhaelen van de vroegere Berkoper dörpsdokter in et Stellingwarfs tiedschrift De Ovend. Die verhaelen wodden vertaeld deur Ovend-redakteur Jannes Westerhof uut Darp, en dat gelt now ok veur de vertaeling van de verhaelen in et boek. 

In et boek bin foto’s opneumen van Marije Kuiper uut Vinkege, zi’j zorgde ok veur een prachtig omslag. Blift vanzels over de vraoge: Een beul van een dokter, hoezo? Om et antwoord op die vraoge an de weet te kommen, tsja, daorveur moej’ toch echt et boek lezen gaon! Et boek dat financieel mit meugelik maekt wodde deur de perveensie Frieslaand en Stichting Bercoop Fonds, is vanof 16 juli in de boekwinkels te koop veur € 10,00. 
